
 

 

Tun jieh lah ohtuu 
 
Hou hou hou, juovlah láá val maaŋgâ mánuppaje tyehin, adai peeljih vala 
teehi kulij. Tääl mij sárnup mijjân puohháid tehálii ääšist: škovlâráávhust. 
Taan ive teeman lii “Tun jieh lah ohtuu”.  
 
Puohah mij tarbâšep skippáár, kiäin puáhtá jyehiđ iloid já soroid. Motomin lii 
kuittâg suotâs leđe ohtuu. Tot, et lii ohtuu já tot, et lii ohtuunis, láá kyehti 
sierâ ääši. Jis lii ohtuunis, talle ulmust ij tuođâi lah kihheen teikâ tobdá, ete 
sunjin ij lah kihheen. Ohtuuorroom vuot lii valjim, mon puáhtá jieš porgâđ.  
 
Kivsedem sáttá pyehtiđ mieldis ohtuunisvuođâ, já viärráámus tiileest jobâ 
traumaid já mielâtiervâsvuotâčuolmáid. Kivsedem uhre puáhtá tubdâđ, ete 
kiinii kuáivu sunjin čieŋŋâlis roge, leggist toho já tiävdá roge uđđâsist, ige tot 
lah pyeri tobdo ollágin. Eđâldâh “äigi pyereed haavijd” ij lah tuotâ taan 
ohtâvuođâst. Kivseedmist pyehtih pääcciđ avâliih häävih, moh čuávuh mieldi 
loppâeellim.  
 
Puáhtá išediđ, jis tarvan kivseedmân jo tooláá. Jis tun kivsedâh, jooskâ: tot 
toovât iärásáid uáli jo hyenes mielâ. Jis tun šoodah kivseduđ teikâ uáináh 
kivsedem, te mušte muštâliđ tast rävisulmui. Tot, ete kivseed, ij lah oornigist, 
pic tot, ETE PIÄLUŠT KIVSEDUM ULMUU, TOT LII OORNIGIST! Kivsedem 
puáhtá leđe meiddei rikos!  
 
Škovlârávhu puáhtá tárguttiđ maŋgâ ääši jieškote-uv ulmuid. Tot puáhtá 
merhâšiđ meiddei tom, ete uážžu leđe taggaar ko tuođâi lii, ete kihheen ij 
pääsi ulguubel, juáhhást lii skippáár já juáháš tobdá jieijâs torvolâžžân 
škoovlâst. Mij hammip oovtâst škovlâráávhu.  
 
Mušte, ete tun jieh lah ohtuu já vääldi puohâid fáárun.  

